
1 Erreferentzia-sistema eta adigai orokorrak

Enbriologiaren jakintza-arloak jaio aurreko bizialdia eta gorputzaren hastapeneko
garapena aztertzen ditu, arauzkoa zein arauz kanpokoa. Gizakiaren jaio aurreko bizialdian,
kronologia aldetik, bi epe hartzen dira aintzat; batetik, lehendabiziko zortzi asteetako
ernamuin-aroa , eta bestetik, gainerako hileetakoumeki-aroa . Gorputz etorkizunak
egiturari eta morfologiari dagokienez izango dituen ezaugarri gehien-gehienak ernamuin-
aroan zehar xedatzen eta sortzen dira, eta bizialdi horretan gertatzen dira, gertatu ere,
jaiotorduan eragabetasun edo arauz kanpoko egitura gisa azalduko diren garapen-akatsik
gehienak.

Eskuliburu honek buruaren eta aurpegiaren ernamuin-aroko garapena du aztergai.
Lehenengo atal honetan, ernamuinaren gorputz osoaren egituratze orokorraren
lehendabiziko urrats nagusiak dira hizpide nagusiki. Bigarren atalean, berriz, gorputzaren
morfogenesiak bereziki buruaren eskualdean dituen ezaugarrien zertzeladak emango dira,
besteak beste, garezurraren, aurpegiaren eta aho-eztarrietako barrunbeen garapenari
dagozkion xehetasunak.

1.1. Izendegia eta erreferentzia sistema

Anatomisten Elkargoen Nazioarteko Federazioa (IFAA) anatomia arloko zientzien
inguruko teknologiarekin eta ezagutza zientifikoarekin lotutako ekimenak sustatzeaz
arduratzen ari da 1903az geroztik eta, lan horretan, erakunde nagusia da. Bere
eskumenean ditu, besteak beste, anatomia, zelulen biologia, histologia, ahoaren biologia,
garapenaren biologia, antropologia fisikoa eta albaitaritza-zientziak. IFAAk bultzatutako
jardueren artean, anatomia arloko terminologiarako nazioarteko federazio-programaren
(FIPAT?) lanak daude. Honako hau da programa horren betebehar nagusia: mundu
zabaleko zientzialarientzako terminologia estandarra lantzea eta proposatzea, eta nagusiki
anatomia, histologia eta enbriologia arloetako estandartzat hartzen diren Terminologia
Anatomica, Terminologia Histologicaeta Terminologia Embryologica TE) izendegiak,
hurrenez hurren. Giza enbriologiaren arloko termino espezializatuen bilduma estandarra
Nomina Embryologicaizendegiak batu zuen lehenengo aldiz, 1955. urtekoNomina
Anatomicaizendegiaren eranskin gisa. Geroztik, enbriologiaren arloko nomenklaturarako
nazioarteko Terminologia Embryologicebatzordea arduratu da IFAAren aginduz jakitate
zientifiko berriena eguneratzeaz eta enbriologiaren arlorako nomenklatura estandarra
garatzeaz. TEk ernamuinaren gorputz-atalak zein garapeneko gertakariak eta garapen-
akatsak izendatzen ditu.

FIPATen gomendio nagusi bat terminoen informazio-balioari dagokio, eta
terminologia batzordeek ahalegin berezia egin dute eskualde jakin bereko egituren izenak
harmonizatzeko, anbiguotasunak baztertzeko eta estandarra unibertsala izan dadin. lldo
horretatik, homonimoak eta tokian tokiko eponimoak baztertu egin dira. Eskuliburu
honetan, gorputz-atalak, egiturak eta adigaiak izendatzean, FIPATren gomendioak eta
oharrak hartu dira aintzat. Salbuespen gisa, inoiz ere, eponimoren bat ere adierazi da,
arrazoi historikoengatik edo literaturan oso erabilera hedatua izategatik.





















































































































































































































































































































































































